
Максат: 1. Ш.Галиевның “Утсыз төтен булмый” шигырен анализлау. 
2. Укучыларның фикерләү сәләтен үстерү һәм сөйләм телен камилләштерү. 
3. Укучыларда әхлаклылык сыйфатын тәрбияләү, тәмәке тарту кебек начар гадәткә нәфрәт уяту. Спорт һәм сәламәт яшәү серләренеә төшендерү.
Җиһазлау: Шигырьгә иллюстрацияләр, “Уттан саклан” темасына багышланган рәсемнәр күргәзмәсе, компьютер,яман гадәтләр турында күренекле кешеләребезнең фикерләре язылган һәм кеше организмының тәмәке нәтиҗәсендә нинди хәлгә төшүен сурәтләгән плакатлар, ДВД һәм аудиомагнитофон. 
Материал: Ш. Галиев “Балалар өчен шигырьләр”. - Казан: Татарстан китап нәшр., 1987.

Дәреснең тибы: Иҗади дәрес (суд-дәрес, дәрес-конференция).
                                              Дәрес барышы.
Укытучы.                      Исәнмесез, укучылар!

                                        Хәерле көннәр сезгә!

                                        Зиһен һәм тел ачкычлары 

                                        Телимен һәммәгезгә.

Укучылар! Без сезнең белән алдагы дәрестә әле күптән түгел генә үзенең 80 яшьлек зур юбилеен билгеләп үткән Татарстанның халык шагыйре Шәүкәт Галиев иҗатына багышланган дәрестән тыш уку дәресе үткәрдек.

Аның тормыш юлы һәм иҗаты белән таныштык. Ә хәзер шул турыда бераз гына искә төшереп китик әле. Мин сезгә тестлар тәкъдим итәм. Сез шуннан дөрес җавапларны тиз генә билгеләп куярсыз. 
(Укытучы һәрбер укучыга тестлар тарата. Соңыннан җаваплары компьютер ярдәмендә тикшерелә).

Укытучы. Рәхмәт, укучылар.  Кемнәрнең хаталары бар, төзәтеп куярсыз. Дәрес ахырында билге куйганда аларны исәпкә алырсыз.

Инде сүзне озынга сузмый гына, бүгенге дәресебезгә күчик. Мин аны сезгә иҗади дәрес формасында үтәчәк дип алдан ук хәбәр иткән идем инде. Без сезнең белән алдагы дәрестә Шәүкәт Галиевның “Утсыз төтен булмый” исемле шигыре белән таныштык һәм бүген аны суд-дәрес формасында анализларбыз. Судта катнашучы кшеләрнең исемлеген төзеп, аларның һәркайсына үз роле буенча чыгыш ясарга әзерләнеп килергә кушылган иде. Ә хәзер эшне башлыйк. Мин бүгенге судта катнашучыларның үз урыннарын алуларын сорыйм.
(Судта катнашучы укучылар үз урыннарын алалар).

                                                Суд барышы.                      
Судьяның сәркатибе.  Басыгыз, суд килә!
(Укучыларның барысы да баса. Өстәл артына судья, гаепләүче һәм яклаучы керә. Икенче өстәл артында - Рәмил, гаепләнүче урынында янгын сүндерүчеләр утыра).
Судья. Хөрмәтле суд утырышчылары! Без бүген “Утсыз төтен булмый”  дигән исем астындагы эшне тикшерү һәм нәтиҗә ясау өчен җыелдык. Хәзер мин игътибарыгызга әлеге эшнең кыскача тарихын тәкъдим итәм.  
 ...Урам буйлап Рәмил исемле малай килә. Авызында - тәмәке, үзе төтенгә уралган. Паровоздай төтен бөркеп баручы малайны күреп, янгын сүндерүчеләр, Вәсимнең “Янгын түгел, Рәмил ич”, - дигән сүзләренә игътибар да итмичә, су сибеп китәләр.

Төтен бетә. Рәмилдән дә башка беркайчан да төтен чыкмый. Тик безгә янгын сүндерүчеләрне гаепләгән шикаять килде. Кем гаепле? Үз эшләрен намуслы башкарган янгын сүндерүчеләрме, әллә тәмәке тарту белән мавыгучы Рәмилме? Без бүген нәкъ менә шуны ачыкларга тиешбез.

Сүз гаепләүчегә бирелә.

Гаепләүче. Монда һичшиксез янгын сүндерүчеләр гаепле. Аларның төп вазифасы - янгын сүндерү, ә урамда ял итеп йөрүче кешеләргә су сиптерү түгел. Бу - шәхез хокукларын тупас бозу...

Яклаучы. Мин протест белдерәм, судья галиҗәнаплары. Янгын сүндерүчеләр төтенне күргәч кенә су сиптергәннәр. Алар малайны юешләү өчен түгел, ә яна дип су сиптергәннәр, һәммәбезгә мәгълүм: утсыз төтен булмый!

Судья. Протест кабул ителә. Дәвам итегез, гаепләүче.

Гапләүче. Төтен күрү генә су сиптерү өчен нигез була алмый. Төтен янгын вакытында гына түгел, морҗадан да, тәмәкедән дә чыгарга мөмкин. Рәмилнең, ирекле ил вәкиле буларак, ни теләсә, шуны эшләргә хокукы бар.

Яклаучы. Протест белдерәм, судья галиҗәнаплары. Рәмилнең һәр теләген тормышка ашырырга хакы юк. Ул әле балигъ булмаган. Мәктәп укучысының тәмәке тартуын бернинди дәлилләр белән дә аклап булмый. Җитмәсә, тәмәке төтене организм өчен нык зарарлы.

Судья. Протест кабул ителә. Сөйләгез, гаепләүче.
Гаепләүче. Ярый. Алай да булсын, ди. Тик Рәмилнең дусты Вәсим янгын сүндерүчеләрне кисәткән бит. Дәлилләр китерәм:

    “  Ул – Рәмил, - ди, - янмый! – ди”.

Әмма алар Вәсимнең сүзләренә колак та салырга теләмиләр. Менә вакыйга урыныннан дәлил рәсемнәр. (Шигырьгә иллюстрацияләрне күрсәтә). Минем әлегә сүзем бетте.

Судья. Рәхмәт. Ә хәзер сүз  яклаучыга бирелә. 

Яклаучы. Рәхмәт. Мин янгын сүндерүчеләрнең хаклы булуына шикләнмим. Сүзләремне дәлилләү өчен, иң элек Рәмил турында сөйләргә телим. Рәмил – мәктәп укучысы. Бик горур, мактанчык. Дәлил китерәм:

        “Туктады да, мактана:

    - Күр, ничек эчкә алам, 

     Авыздан да чыгарам, 
     Борыннан да чыгарам!” (Шигырьгә иллюстрацияләрне күрсәтә).  
Ул иптәшләрен дә хөрмәт итми, алар яныннан да эндәшмичә, исәнләшмичә үтеп китә. Менә иптәшләренең сүзе:

     “Йөгерешеп барабыз,

      Чак-чак танып алабыз...”

Шуның өстенә Рәмилнең бик начар гадәте бар – тәмәке тарта. Беренчедән, ул үзенең организмына зур зыян китерә, икенчедән һаваны агулый.

Гаепләүче. Протест белдерәм, судья галиҗәнапләре. Начар гадәт булса да, тәмәке тарту өчен кыюлык та кирәк. Рәмилдә нәкъ шул сыйфатлар бар, ул – тәвәккәл. Җитмәсә ул башкаларны бу эшкә өнәми. Ахыр чиктә, малайның дөрес эшләмәвен аңлавын да исәпкә алырга кирәк. Дәлил китерәм: 
        “Шуннан бирле Рәмилдән

         Чыкмый башлады төтен”.

Судья. Соңгы сүзләрегез белән килешәм. Дәвам итегез.

Гаепләүче. Малайның дуслары юк дигән фикер дә шик уята. Рәмилнең дусты – Вәсим. Димәк ул начар малай түгел. Адәм баласы хатадан хали түгел, Рәмил дә ялгышкан гына.

Судья. Хәзер шаһитларны чакырабыз. Вәсимне кертегез. 

Судьяның сәркатибе.  Шаһит Вәсим чакырыла!

Судья. Шаһит Вәсим, бары дөресен генә сөйләргә ант итегез һәм ни булганын сөйләп бирегез!
Вәсим. Дөресен, бары дөресен генә сөйләргә ант итәм!

Мин – Рәмилнең дусты. Аның тәмәке тартып урамнан килүен мин күрдем.Кызыл төстәге машина килеп, аңа су сиптереп китте. Мин моның янгын түгеллеген, ә Рәмил икәнлеген аңлатырга тырыштым, тик янгын сүндерүчеләр миңа:

    “Утсыз төтен булмый, - ди,

     Нишлисен, - ди, - беләбез!

     Соңга калгач, соң була, 

     Башта ук сүндерәбез,” –диделәр.

Судья. Яхшы. Ә хәзер безгә тәмәкенең каян килеп чыгуы турында тарихчы бераз сөйләп китсен әле.

Судьяның сәркатибе.  Бүлмәгә тарихчы чакырыла!

Судья. Тарихчы, син безгә тәмәкенең каян килеп чыгуы турында сөйләп китсәң иде. Без бүген шул темага кагылышлы эшне тикшерә идек.
Тарихчы. Яхшы, судья галиҗанәпләре. 
Тәмәке тартуның тарихы.
2007 елның октябрендә кешелек бик тә аянычлы юбилейны – тәмәке тартуга ияләшүенең 515 еллыгын билгеләп үтте. Кеше Америка материгы ачылганчы ук тәмәке белән “дуслашкан”.
Европалылар тәмәкене беренче мәртәбә Америкада күрә. Колумб җирле халыкның ниндидер кыргый үсемлекнең яфракларын төреп, аның төтенен аңнарын җуеп егылганчы суырганын күркеп шакката. Туземецлар әлеге үсемлекне “табако” дип йөрткәннәр. 

Колумб моряклары, тартырга өйрәнеп, тәмәкене Испаниягә алып кайталар.  Шулай итеп, яман гадәт Европага эпидемия тизлегендә тарала. Бераздан тәмәке зәхмәте Франциягә дә килеп җитә. Француз илчесе Жан Никот, тәмәкенең дәвалау сыйфатлары бар дигән фикерне популярлаштырып, тәмәке орлыкларын бөтен Европага тарата. Шул рәвешле Никота фамилиясе тәмәкенең фәнни атамасына (никотин) әверелә. Наркотик матдәләр рәтенә керүче матдәгә дә шундый ук исем бирелә. 

Россиягә тәмәкене  1585 елда инглиз купецлары Архангельск аша алып киләләр. Шунысы кызык, XVII гасыр башында тәмәке тарту тыелып кына калмаган моның өчен кешенең аркасын һәм аяк табаннарын 60ар тапкыр таяк белән суктырганнар. Тәмәке тартып икенче тапкыр тотылса, аның борынын кискәннәр. Әмма Петр I үзе дә тәмәке тарткан  һәм тирә-юньдәгеләрне дә шушы начар гадәткә өйрәткән. Шуннан бирле тәмәке Россиядә дә киң тарала башлый.

Судья. Яхшы, рәхмәт. Хәзер медицина белгечләре керсен! Алар кеше организмына тәмәкенең тәэсире турында сөйләсеннәр.

Судьяның сәркатибе.  Бүлмәгә медицина белгечләре чакырыла!
1 нче медицина белгече. 
Кешенең сәламәтлеген какшатучы күп кенә зарарлы гадәтләр арасында тәмәке тарту  төп урыннарның берсен алып тора. Бөтендөнья Сәламәтлек саклау оешмасы мәгълүматларына караганда, хәзер дөньяда 1,1 млрд. кеше тәмәке тарта. Россиядә ир-егетләрнең 56%ы, хатын-кызларның 49%ы тәмәке тарта, ә соңгы 10 елда тартучыларның саны 14%ка арткан.

Тәмәке тарту – начар гадәт. Ул кешеләрнең сәламәтлегенә зур зыян китерә. Бер папирос төтенедә егермегә якын агулы матдәләр була, шуларның иң көчлесе – никотин.  Син, дустым, шуны бел: хәтта чыпчык никотин сөртелгән пыяла таякчыкны иснәү белән үлә. Биш папиросның никотины – кроликны, ә 100 папиросныкы атны үтерә. Тәмәке тартучының организмы никотинга әкренләп күнегә, әмма моңа карап аның зарарлы тәэсире кимеми. Тәмәке тартканда организмны нык какшата һәм үлемгә алып бара торган агулы матдәләр эчкә суырыла. Шуңа күрә тәмәке тартучылар еш кына үпкә авыруыннан интегәләр, никотин баш мие һәм башка органнарның эшчәнлеген боза, газаплы рак авыруына китереп чыгара.

2 нче медицина белгече. Тәмәке организмның иртә, вакытыннан элек картаюына китерә. Тәмәке бигрәк тә хатын-кызны тиз картайта. Тәмәке тартучының йөзе җыерчыклана, авыздан начар ис килә, бармак һәм тешләре саргая, организмы какшый һәм хәлсезләнә, тартучы кеше үзен начар хис итә башлый. Тәмәке тартучы кешеләрдә һәр сигаретны тартканнан соң 30 минут буена кан тамырларының тараюы күзәтелә. Бу исә йөрәкнең эшен арттыра. Нәтиҗәдә йөрәк тизрәк туза һәм картая. Һәр сигарет кешенең гомерен 5-6 минутка кыскарта. Дөньяда тәмәке тартудан ел саен 250 мең кеше үлә. Бу – һәр 13 секунд саен бер кешенең гомере өзелә дигән сүз. Тәмәке тарту аркасында кешенең гомере уртача 10-15 елга кыскара.

3 нче медицина белгече. Тәмәке төтене авыздан чыккан тәмәке төтененә караганда да зыянлырак. Чөнки анда янып бетмәгән матдәләр күп була. Авыздан чыккан “икенчел” төтен тәмәкечеләрнең үзләре өчен генә түгел, әйләнә-тирәдәгеләр өчен дә зарарлы. Тәмәкечеләр гаиләсендә тәрбияләнгән балаларның дөньяга килгәннең беренче елында сулыш юллары, тамак, үпкә чирләре белән ешрак авырулары мәгълүм. Андый балаларда йөткерү, астма  һәм колак инфекцияләре ешрак күзәтелә. 

Тәмәкече гаиләсендә тәмәке тартмаучыларның үпкә яман шеше белән авырып китү куркынычы 20 %ка арта.

Судья. Сезнең сүзләрегез белән килешәм. Бу гадәттән ничек котылып була соң? Безгә шул турыда да әйтеп китсәгез иде.

1 нче медицина белгече. Беренчедән, үзеңдә ихтыяр көче тәрбияләргә, ныклы режим булдырырга, спорт белән даими шөгыльләнергә, физик эш эшләргә кирәк. 

2 нче медицина белгече. Икенчедән, тәмәке тартучылардан вакытлыча гына булса да ераграк торырга. Кул астындагы бөтен тәмәкеләрне юк итәргә. Тәмәке алырга дигән акчаларны аерым җыеп барырга. “Тәмәке минем өчен түгел!” дигән девизны бер генә минутка да исегездән чыгармаска кирәк.

3 нче медицина белгече. Өченчедән, туклануга нык игътибар итегез. Күбрәк сыеклык – су, соклар, куе булмаган лимонлы чәй эчегез. Куе чәй һәм кофе бөтенләй эчәргә ярамый, бу – тәмәке тарту теләген көчәйтә генә. Яшелчәләр, җиләк-җимеш, кара ипи һәм кара җимеш ашагыз. Бу сезнең ашкайнату системасының нормаль эшчәнлеген торгызырга ярдәм итәр. 

Судья. Рәхмәт. Ә хәзер сүз Рәмилнең үзенә бирелә. 

Рәмил. Мин ул көнне урамнан тыныч кына тәмәке тартып бара идем, янгын сүндерүчеләр килеп, миңа су сиптереп киттеләр. Мин башта аптырап калдым. Ләкин шул вакыйгадан соң мин бөтенләй тәмәке тартмый башладым. Бүгенге суд утырышында мин тәмәкенең кеше сәламәтлеге өчен никадәр куркыныч агу икәнлеген белдем. Моннан соң мин тәмәкегә борылып та карамаячакмын. Дусларым алдында да миңа бик уңайсыз. Мин алар алдында мактанып йөрүем, эрелегем өчен гафу үтенәм.  

Судья. Сүз янгын сүндерүчеләргә бирелә.
1 нче янгын сүндерүче. Дөрес, без чыннан да Рәмилгә су сиптердек. Әмма без хаклы булуыбызга аз гына да шикләнмибез, чөнки әлеге гамәлебез белән тәмәке утын сүндереп кенә калмадык, ә начар гадәтнең тамырын да корыттык. Эшебез өчен тулысынча җавап бирәбез: без янгын куркынычын бетердек.

2 нче янгын сүндерүче. Һәммәбезгә дә мәгълүм: тәмәке тарту еш кына зур янгын, һәлакәтләрнең сәбәпчесенә әверелә. Бүгенге заманда  балаларның гына түгел, ә өлкәннәрнең дә шул тәмәке белән саксыз эш итүләре аркасында күпме кешенең гомере өзелә.   Шуңа күрә бүгенге эшебез өчен без үзебезне гаепле дип санамыйбыз.

Судья. Ярый. Суд киңәшмәгә чыга. Берничә минуттан хөкем карары укылачак. 

Бу вакытта магнитофоннан “Тәмәкенең файдасы” дигән җыр тыңлана.
Судья. Без бүген Рәмил һәм янгын сүндерүчеләр арасында килеп чыккан низаг-каршылыкны тикшердек. Бу эш “Утсыз төтен булмый” дип аталды. Вакыйга Ш.Галиевның шигырь дөньясында бара. Ләкин ул шигырь дөньясында гына барса да, бүгенге көн өчен дә бик актуаль проблемаларның берсе булып тора.

Суд түбәндәге хөкем карарын чыгарды: янгын сүндерүчеләрне гаепсез дип санарга. Үз гаебен үзе таныган Рәмилгә кисәтү ясарга. Тәмәке тартуны туктатмаса, хөкем кырысрак булыр иде. “Дүрт аяклы ат та абына”, диләр. Малай бу ялгышын башка кабатламас дип ышанабыз. 

Шуның белән “Утсыз төтен булмый” эшен ябык дип белдерәм. Хушыгыз!

(Укучылар үз урыннарына утыралар).

Укытучы. Ярый, рәхмәт, укучылар. Күренеп тора : сез бүгенге дәрескә бик ныклап һәм кызыксынып әзерләнгәнсез. Димәк, бу тема барыгызга да нык тәэсир иткән дигән сүз.

Әйе, тәмәке – агу. Ә инде тәмәке тарту – яман гадәт кенә түгел, акыл һәм тәртип, әхлакның бозылу күренеше дә ул. Тәмәкене юкка гына массакүләм үтерү коралы дип атамыйлар. Ул, атом-төш коралы кебек үк, бик күп кешенең гомерен юк итте инде. Шуңа да тәмәке эпидемиясен туктатырга вакыт. Тикмәгә генә: “Тәмәке белән бергә тартучы да яна”, -дип әйтмиләрдер. Бигрәк тә сезнең яшьтәге балалар бу яман гадәткә тиз күнегеп  китәләр. Минемчә, бүгенге дәрестә алган мәгълүматлар сезгә тәмәке тартуның кеше сәламәтлеге өчен никадәр куркыныч булуы турында искәрткәндер дип уйлыйм һәм сез бу юлга кереп китмәссездер дип ышанып калам. 

Һәр кеше үзенең сәламәтлеген үзе кайгыртырга тиеш, аны саклау һәркемнең үзеннән тора. Шулай бит, укучылар? 

Укучылар. Әйе. Сәламәтлекне сатып алып булмый бит, шуңа күрә аны саклый белергә кирәк.

Укытучы. Шулай,укучылар. Әйтегез әле сез миңа, 2009 ел Татарстанда нинди ел дип игълан ителде әле?

Укучылар. 2009 ел – Татарстанда спорт һәм сәламәт яшәү рәвеше елы дип игълан ителде.

Укытучы. Бик дөрес әйтәсез, укучылар. Ләкин елның исемен шулай атау гына сәламәтлекне саклап каламы соң?

Укучылар. Юк. Сәламәт булу өчен кеше даими спорт белән шөгыльләнергә, начар гадәтләрдән сакланырга, физик эш эшләргә, үз сәламәтлеген үзе кайгыртырга тиеш.
Укытучы. Әйе, бу – бик дөрес сүзләр. Ә менә сез үз сәламәтлегегезне кайгыртасызмы соң? Аның өчен нәрсәләр эшлисез?

Укучылар. Әйе, кайгыртабыз. Без мәктәптә төрле спорт түгәрәкләренә йөрибез. Кыш көне чаңгыда, тимераякта шуабыз. Мәктәптә һәм районда спорт буенча оештырылган төрле ярышларда катнашып, призлы урыннарны да алуга ирештек.

Укытучы. Бик яхшы, укучылар. Бу – бик яхшы күренеш. Ә спорт белән дус булган кешенең начар гадәтләр өйрәнергә вакыты да, теләге дә калмый аның. Шулай бит?

Укучылар. Әйе, шулай. Без андый укучыларны үз арабызга алырга тырышабыз.

Укытучы. Әйе, бик дөрес эшлисез, укучылар, чөнки андыйларны туры юлга кайтару өчен кемнең дә булса ярдәме кирәк. Җәүдәт Дәрзаман әйткәнчә: “Яман гадәткә өйрәнүе генә җиңел, ташлавы авыр икән”.

Укучылар, биредәге плакатка игътибар итегез әле. Аны безгә бер укучы матур итеп кычкырып укып күрсәтсен әле.

(Бер укучы тактага эленгән плакатны кычкырып укый).

Укучылар. “Адәм баласы бер кыек юлга басса, аннан тиз генә борылып чыга алмый. Киресенчә, һаман да арырак, тайгаккарак баруын дәвам итә икән. Җитмәсә әле, үзен хаклы дип тә саный икән.”      (А.Гыйләҗев).

Укытучы. Рәхмәт. Укучылар, сез бу фикерләр белән килешәсезме?

Укучылар. Әйе, килешәбез. Аяз Гыйләҗев бик дөрес әйткән. Наркоманнар да бит наркотикны бер генә тапкыр кабул итеп карыйбыз диләр дә, аннары аннан башка яши алмыйлар. Үзләре дә сизмәстән наркоманга әйләнәләр. 

Укытучы. Бик дөрес әйтәсез, укучылар. 

Укучылар. Бүгенге дәрестә анализлаган шигырьдә дә бит Рәмил бер генә тратып карарга теләгәндер ул башта. Ләкин соңыннан ул гадәтенә күнегеп китеп, хәтта аны егетлеккә санап, мактанып та йөри башлаган.  Бәхеткә каршы, вакытында аны бу начар гадәтеннән янгын сүндерүчеләр коткарып калганнар.

Укытучы. Әйе, шулай, укучылар. Сезнең фикерләр белән мин дә килешәм. Мин сезнең киләчәктә ялгыш юлларга кереп китмичә, яман кешеләргә юлыкмыйча, һәрберегезнең бу тормышта үз урынын табуын теләп калам. 

Хәзер, укучылар, бүгенге сөйләгәннәрдән чыгып, сез үзегездә нәрсәләр исегездә калганын тикшереп карау өчен мин сезгә бер анкета тәкъдим итәм. 

Капма-каршы фикерләр тудыра торган, капма-каршы очракларны чагылдырган ике төрле фикернең (А һәм Б) үзегезгә ошаганын сайлап алыгыз. Әгәр сезгә А варианты ошаса, “А” хәрефе төшерелгән шакмакны сызыгыз. Әгәр А варианты ошап, ләкин аның белән тулысынча килешеп бетмәсәгез, уртадагы буш шакмак эченә “Б” хәрефе төшерелгән шакмакка каратып ук ясап куегыз. Әгәр Б варианты ошаса,  “Б”хәрефе төшерелгәнен һәм аның белән килешеп бетмәсәгез, буш шакмакка А вариантына каратып ук ясагыз.
(Укучылар анкетаны тутыралар. Соңыннан компьютер ярдәмендә 

җавапларын тикшерәләр).

Анкета

	1. Әгәр миңа тәмәке тартырга тәкъдим итсәләр, мин риза булачакмын.
	А

Б


	Мин тәмәке тартмаячакмын.

	2. Әгәр кеше тәмәке тартса,  ул үз тирәсендәге кешеләрдән рөхсәт сорарга тиеш.
	А

Б


	Тәмәке тартмый торган кеше үзе дә читкәрәк китеп баса ала.

	3. Әгәр минем берәр дустым тәмәке тарта башласа (яисә тәмәкече булса), мин аңа моның зыянлы булуы турында аңлатыр идем.
	А

Б


	Мин тәмәке тарту һәркемнең шәхси эше, шуңа күрә акыл өйрәтеп тору дөрес булмас дип уйлыйм.

	4. Минем белән сөйләшеп торган кеше тәмәке тарта башласа, кәефем кырыла.
	А

Б


	Миңа кешенең тәмәке тартуы түгел, ә аның мөнәсәбәте әһәмиятлерәк.

	5. Өйдә кеше булмаганда миндә тәмәке тарту теләге уяна.
	А

Б


	Бу вакытта мин нинди дә булса башка бер эш белән шөгыльләнә алам. 

	6. Мәктәптә тәмәке тартуга каршы көрәш чаралары үткәрелсә, мин аларда катнашырга риза булыр идем.
	А

Б


	Мин мондый чаралар үткәрә торган кешеләрне юкка вакыт сарыф итәләр дип беләм. 

	7. Бер тапкыр тәмәке тартып карарга ярый.
	А

Б


	Минем бу турыда уйлаганым юк.

	8. Суык вакытта тәмәке җылынырга ярдәм итә. 
	А

Б


	Тәмәке тарту безнең организмның энергиясен генә суыра.

	9. Кайвакыт башкалардан аерылып торасы килми, шуңа күрә компаниядә тәкъдим итсәләр, тәмәке тартып карарга мөмкин.
	А

Б


	Миңа башкаларның фикеренә караганда сәламәтлегем кадерлерәк.

	10. Мин тәмәке тартучы дусларыма спорт белән шөгыльләнә башларга һәм тәмәкене ташларга киңәш итәр идем.
	А

Б


	Бу һичбер нәтиҗәгә китермәячәк.

	11. Башка кешеләр янында тәмәке тарту аларның сәламәтлегенә зыян китерми. 
	А

Б


	Тартмый торган кеше тәмәке төтенен суласа, анда үпкә авырулары барлыкка килүе ихтимал.

	12. Тәмәке тарткан ата-аналарның балалары да тәмәке тарта башларга мөмкин .
	А

Б


	Тәмәке тартучы ата-аналар тәмәкенең зыянлы булуын балаларына аңлатсалар да җитә.

	13. Әгәр миңа дусларым, син тәмәке тартканда өлкәнрәк булып күренәсең, дисәләр, мин бәлки тарта да башлаган  булыр идем.
	А

Б


	Мин, үз яшемдә булып күренәсем килә, дип җавап бирер идем.

	14. Тәмәке тартуны ташлаган кешеләр симерә башлыйлар.
	А

Б


	Кеше сәламәтлеген торгызу сәбәпле һәм, иң беренче нәүбәттә, аппетиты барлыкка килүдән чак кына авырлыгын арттырырга мөмкин.

	   15. Мин без бергәләп көрәшкәндә  

  генә тәмәкене рекламалауны һәм  

җәмәгатьчелек урыннарында тәмәке тартуны тыя алачакбыз, дип уйлыйм.
	А

Б


	Бу мәсьәләдә миннән бернәрсә дә тормый.




Дөрес җаваплар

1. Б            5. Б              9. Б                  13. Б

2. А            6. А             10. А                14. Б

3. А            7. Б             11. Б                15. А

4. А            8. Б             12. А

Укытучы. Яхшы, укучылар. Күрәм: сез дөрес фикерлисез икән. Инде ничә хата җибәргәнегездән чыгып, үзегезгә билгеләрне дә куярсыз дип ышанам.

Ә хәзер мин сезне 2 хат белән таныштырып китмәкче булам. 

1 хат. “Мин Альбина исемле кыз. VIII сыйныфта укыйм. Әле күптән түгел генә иң якын дус кызым белән ачуланыштым. Ә бит безнең дуслык балалар бакчасыннан ук башланган иде... Эш менә нәрсәдә: дәресләрдән соң, дус кызым мине үзләренә чакырды. Мин алар фатирына кергәндә, бүлмәдә аның башка дус кызлары тәмәке тартып, сыра эчеп утыралар иде. Миңа бу хәл ошамады һәм мин бүлмәдән чыгып китәргә уйладым. Ә дус кызым, син әле бала гына икәнсең, дип, миннән көлде. Бәлки ул хаклыдыр... Хәзер миңа нишләргә инде?”

2 хат. “Кадерле редакция! Безнең ишек алды малайлары еш кына футбол уйный. Монысы яхшы, әлбәттә. Әмма аларның күбесе тәмәке тарта. Ә мин тартмыйм. Тәмәкечеләр миннән көлә. Мин исә, спортчы тәмәке тартмаска тиеш, дип уйлыйм. Миңа нишләргә соң? Футбол уйнауны ташларгамы, әллә тәмәке тарта башларгамы? Илдар.”

Укытучы. Укучылар, бу укучыларга сез нинди киңәшләр бирер идегез?

Укучыларның җаваплары. 1. Альбина, синең дус кызың бик нык ялгыша. Сиңа аның белән дуслашмау хәерлерәк. Бу турыда аның белән сөйләшеп аңлаш. Дустыңның хаклы булмавын әйт. Ә сиңа дуслар табылыр әле.

2. Илдар, тәмәкечеләр бервакытта да синең дусларың булмаячак. Борчылма, син үзеңә чын дуслар табарсың. Сәламәтлек барыннан да кадерлерәк.

Укытучы. Киңәшләрегез өчен рәхмәт, укучылар.
Өегездә исә, бүгенге теманы дәвам итеп, инде замана чиренә әйләнеп бара торган наркомания, алкоголизм, һәм тәмәке кебек начар гадәтләр турында “Һәркемнең язмышы үз кулында” дигән темага инша язып килегез.  

Укучылар! Бүгенге дәресебез инде ахырына якынлашып килә. Мин сезнең киләчәктә сәламәт булып, чибәр кызлар, батыр егетләр булып үсеп җитүегезне һәм тормышта үз бәхетегезне табуыгызны телим.  Бүгенге дәресебезне “Тартмаска!”дигән җыр белән тәмамласак, бик яхшы булыр иде.

Тартмаска.

1. Бүгеннән үк син тәмәкеңне

Ташла инде, дускаем.

Һичбер вакыт аны кулыңа

Алма бүтән, дускаем.

     Кушымта:

Тартмаска кирәк, тартмаска, 

Адәм хурына калмаска!

Ташларга кирәк, ташларга,

Баткаклыкка батмаска.

2. Сәламәт яшисең килсә,

Спорт белән шөгыльлән.

Үз-үзеңне хөрмәт итеп 

Яшә, дустым, бүгеннән.

        Куш.шул ук.

Укытучы. Рәхмәт, укучылар. Бүгенге дәресебез шуның белән тәмам. Хушыгыз!
